Ffactorau sy’n hyrwyddo safonau uchel o rifedd

Fel rhan o’r Strategaeth Lythrennedd Genedlaethol, bydd eich ysgol wedi ystyried dulliau o hyrwyddo safonau llythrennedd uwch.  Bydd y camau yr ydych eisoes wedi’u cymryd o gymorth i chi wrth ystyried dulliau o hyrwyddo medrau rhifedd disgyblion, gan y bydd llawer o’r un ffactorau yn berthnasol.

O safbwynt rheolaeth yr ysgol, ceir safonau rhifedd gwell:

· pan fo’r pennaeth yn wybodus, yn darparu arweiniad gweithredol ac yn gosod disgwyliadau uchel ar gyfer yr hyn y gall staff a disgyblion ei gyflawni;

· pan geir cyd-gysylltydd mathemateg sydd â’r arbenigedd, y cyfle a’r gefnogaeth angenrheidiol ar gyfer dylanwadu ar arferion;

· pan welir awydd i sicrhau safonau uchel trwy addysgu a dysgu effeithiol yn treiddio trwy’r ysgol gyfan;

· pan geir targedau clir, realistig ar gyfer codi safonau, a chynllun hylaw ar gyfer eu cyflawni, gydag arfarniad rheolaidd o gynnydd yr ysgol tuag at y targedau - gan gynnwys trefniadau effeithiol, sy’n cymryd safonau cenedlaethol i ystyriaeth, ar gyfer asesu cynnydd grwpiau blwyddyn cyfan a phob dosbarth;

· pan geir monitro a hunan-adolygu systematig, o dan gyfarwyddyd y pennaeth, ar gynllunio, addysgu ac asesu yr athrawon;

· pan geir dull ysgol-gyfan o ddatblygiad proffesiynol ar gyfer yr athrawon a’r staff eraill sy’n ymwneud â dysgu mathemateg, gyda phwyslais ar ddatblygu gwybodaeth o’r cwricwlwm mathemateg cynradd a dulliau addysgu priodol;

· pan fo cynorthwywyr dosbarth yn cymryd rhan mewn cynllunio ac yn cael eu defnyddio yn effeithiol i gefnogi athrawon mewn gwersi mathemateg;

· pan hysbysir rhieni yn gyson a’u hannog i gymryd rhan, trwy drafodaethau yn yr ysgol ac weithiau trwy weithio gyda disgyblion gartref; a

· phan fo’r llywodraethwyr yn cymryd rôl weithredol mewn polisi, monitro ac arfarnu.

O ystyried y cwricwlwm ac asesu yn yr ysgol gyfan, ceir safonau rhifedd gwell:

· pan fo staff yn rhannu dealltwriaeth gyffredin o rifedd a sut y gellir ei hyrwyddo orau;

· pan fo gwers ddyddiol wedi’i neilltuo ar gyfer mathemateg ym mhob dosbarth, a phan fo amser y gwersi yn cael ei ymestyn trwy weithgareddau tu allan i’r dosbarth a gwaith cartref cyson;

· pan fo’r rhaglen addysgu yn seiliedig ar amcanion dysgu penodol ac yn cael ei chynllunio yn drwyadl, er mwyn sicrhau disgwyliadau uchel, dulliau cyson a dilyniant da trwy’r holl ysgol;

· pan sefydlir sylfeini gwaith cyfrifo pen a dwyn ffeithiau rhif i’r cof yn drwyadl cyn cyflwyno dulliau ysgrifenedig safonol;

· pan ddefnyddir asesiadau i adnabod cryfderau ac anawsterau disgyblion, i osod targedau greq \O(w,^)p ac unigol iddynt eu cyflawni ac i gynllunio’r cam nesaf yn y gwaith;

· pan fo’r asesiadau yn cynnwys arsylwadau anffurfiol a holi ar lafar, profion gwaith pen rheolaidd, a gweithgareddau cynlluniedig bob hanner tymor, wedi’u cynllunio i asesu cynnydd; a

· phan fo systemau cofnodi yn rhoi i athrawon yr wybodaeth y mae arnynt ei hangen er mwyn cynllunio a chyflwyno adroddiadau yn llwyddiannus, ond heb i’r systemau hyn gymryd gormod o amser i’w cynnal.

O safbwynt yr addysgu, ceir safonau rhifedd gwell pan fo athrawon:

· yn strwythuro eu gwersi mathemateg ac yn cynnal cyflymder da;

· yn darparu gwaith llafar a gwaith pen bob dydd er mwyn datblygu a chadarnhau strategaethau cyfrifo’r disgyblion a’u sgiliau dwyn ffeithiau i gof yn gyflym;

· yn neilltuo cyfran uchel o amser y gwersi i addysgu yn uniongyrchol y dosbarth cyfan a grwpiau, gan ddefnyddio gwerslyfrau, taflenni gwaith ac adnoddau TGC yn ddoeth i gefnogi’r addysgu yn hytrach na’i disodli;

· yn arddangos, egluro ac enghreifftio syniadau mathemategol, gan wneud y cysylltiadau rhwng gwahanol destunau mewn mathemateg a rhwng mathemateg a phynciau eraill;

· yn defnyddio llinellau rhif ac adnoddau eraill, gan gynnwys TGC, i fodelu syniadau a dulliau mathemategol, gan roi cyfle i’r disgyblion wneud hyn hefyd.

· yn defnyddio geirfa a nodiant mathemategol cywir ac yn disgwyl i ddisgyblion eu defnyddio;

· yn holi disgyblion yn effeithiol, gan gynnwys cynifer ohonynt ag y bo modd yn y cwestiynu a rhoi amser iddynt i feddwl cyn ateb, targedu unigolion er mwyn cymryd eu cyrhaeddiad a’u hanghenion i ystyriaeth, gofyn iddynt arddangos ac egluro eu dulliau a’u rhesymeg ac ymchwilio i resymau dros unrhyw atebion anghywir;

· yn ennyn a chynnal diddordeb y disgyblion trwy waith sy’n cynnig her briodol, gan gynnwys rhai problemau anarferol sy’n gofyn iddynt feddwl drostynt eu hunain;

· yn sicrhau bod gwaith gwahaniaethol yn hylaw ac yn canolbwyntio ar waith sy’n gyffredin i’r holl ddisgyblion yn y dosbarth, gyda chymorth cadarnhaol wedi’i dargedu i helpu’r rhai sydd ag anawsterau gyda mathemateg i gadw ar yr un safon â’u cyfoedion.

